
GWAHODDIAD I DENDRO:

Gwasanaeth Monitro Gwleidyddol a Chymorth Materion Cyhoeddus

Mae Swyddfa Comisiynydd Cenedlaethau’r Dyfodol Cymru yn gwahodd cynigion ar gyfer gwasanaeth monitro gwleidyddol a chymorth materion cyhoeddus.

Cefndir
Cafodd Deddf Llesiant Cenedlaethau’r Dyfodol (“y Ddeddf”) ei deddfu yng Nghymru yn 2015. Crëwyd swydd Comisiynydd Cenedlaethau’r Dyfodol drwy’r ddeddfwriaeth, gyda’r diben o weithredu fel gwarcheidwad ar ran pobl sydd heb eu geni eto.

Mae’r Ddeddf yn gosod dyletswydd gyfreithiol ar gyrff cyhoeddus i sicrhau nad yw penderfyniadau sy’n cael eu gwneud heddiw yn cyfyngu ar allu cenedlaethau’r dyfodol i ddiwallu eu hanghenion. Mae’n gofyn iddynt ystyried effaith hirdymor eu penderfyniadau, cydweithio’n well â phobl, cymunedau a’i gilydd, ac atal neu wrthdroi problemau parhaus fel tlodi, anghydraddoldebau iechyd a newid hinsawdd. Mae Comisiynydd Cenedlaethau’r Dyfodol yn cynghori ac yn cefnogi cyrff cyhoeddus yng Nghymru i gyflawni’r nodau hyn, ac yn eu dwyn i gyfrif lle bo angen.

Cymru Can
Yn 2023, lansiodd Comisiynydd Cenedlaethau’r Dyfodol Cymru, Derek Walker, Cymru Can, ei strategaeth ar gyfer ei gyfnod yn y rôl. Mae cwmpas y Ddeddf yn eang, ac mae dull Cymru Can wedi’i gynllunio i’n galluogi i ganolbwyntio ein gwaith lle gall wneud y gwahaniaeth mwyaf.
Mae Cymru Can yn cwmpasu’r cyfnod 2023-2030.

Pum cenhadaeth Cymru Can yw: Gweithredu ac Effaith, Hinsawdd a Natur, Iechyd a Llesiant, Diwylliant a’r Gymraeg, ac Economi Lesiant. Rydym hefyd wedi nodi themâu neu systemau sy’n cysylltu ein cenadaethau, megis y system fwyd a Deallusrwydd Artiffisial.

Cyd-destun

Mae Swyddfa Comisiynydd Cenedlaethau’r Dyfodol Cymru yn dymuno penodi darparwr gwasanaeth monitro gwleidyddol a materion cyhoeddus am gyfnod o dair blynedd.

Daw’r contract hwn ar adeg arwyddocaol yn nhirwedd wleidyddol Cymru, wrth i’r Senedd ddatblygu’n ddeddfwrfa fwy. Bydd y newid hwn yn creu ecosystem wleidyddol fwy deinamig a bywiog, gan olygu bod angen monitro, mewnwelediad ac ymgysylltu gwell er mwyn sicrhau bod y Comisiynydd yn parhau i fod yn wybodus ac yn gallu ymateb yn effeithiol.

Mae rôl y Comisiynydd yn rhychwantu ystod eang o feysydd polisi, gan adlewyrchu ehangder Deddf Llesiant Cenedlaethau’r Dyfodol (Cymru). Mae’r Swyddfa yn rhoi cyngor, arweiniad a her i gyrff cyhoeddus ar lefel genedlaethol a lleol, ac yn ymgysylltu’n rhagweithiol â rhanddeiliaid gwleidyddol, sefydliadau a phartneriaid ledled Cymru.

Yn y cyd-destun hwn, bydd gan y darparwr a benodir rôl allweddol wrth gefnogi’r Swyddfa i lywio datblygiadau gwleidyddol, adnabod risgiau a chyfleoedd, a chryfhau ei hymgysylltu strategol.

Cwmpas y gwaith
1. Monitro gwleidyddol
Bydd y darparwr yn cyflwyno gwasanaeth monitro gwleidyddol cynhwysfawr ac ymatebol, gan gynnwys:
· Diweddariadau amserol ar fusnes y Senedd sydd ar y gweill ac ar y gorwel, gan gynnwys cyfarfodydd llawn, dadleuon a datganiadau, gyda ffocws ar faterion sy’n berthnasol i Ddeddf Llesiant Cenedlaethau’r Dyfodol a blaenoriaethau a chenadaethau’r Comisiynydd.
· Cyfathrebu cyflym ac ymatebol ynghylch datblygiadau gwleidyddol arwyddocaol wrth iddynt godi (o’r Senedd a Llywodraeth Cymru).
· Monitro ac adrodd ar weithgareddau cyrff cyhoeddus mewn perthynas â’r Ddeddf a blaenoriaethau’r Comisiynydd.
· Dadansoddi ac asesu penderfyniadau gwleidyddol, gan gynnwys sut y cânt eu gwneud a’u goblygiadau posibl i waith y Comisiynydd.
· Nodi ac uwchgyfeirio gweithgarwch perthnasol gan Bwyllgorau’r Senedd, gan sicrhau bod gwybodaeth allweddol yn cael ei rhannu â’r Comisiynydd mewn ffordd amserol a hygyrch.
2. Ymgysylltu â’r Senedd
Bydd y darparwr yn cefnogi ymgysylltu strwythuredig a rhagweithiol rhwng y Comisiynydd a’r Senedd, gan gynnwys:
· Trefnu hyd at bum digwyddiad brecwast neu sesiwn friffio bolisi y flwyddyn gydag Aelodau o’r Senedd, wedi’u halinio â meysydd blaenoriaeth y Comisiynydd. Nodwch y dylai eich cynnig nodi’r gyllideb a’r fformat ar gyfer y rhain.
· Nodi a chydlynu cyfleoedd i ymgysylltu drwy gyfle blynyddol “Y Farchnad” a llwyfannau eraill yn y Senedd.
3. Materion cyhoeddus
Bydd y darparwr yn cefnogi gweithgarwch ehangach ym maes materion cyhoeddus, gan gynnwys:
· Cydlynu presenoldeb a chyfraniad y Comisiynydd yng Nghynadleddau Gwleidyddol yr Hydref a’r Haf, gan gynnwys:
· Sicrhau tocynnau mynediad a mynediad priodol
· Nodi a threfnu cyfarfodydd a digwyddiadau ochr perthnasol
· Darparu cymorth logistaidd a strategol yn ôl yr angen
Bydd y darparwr llwyddiannus yn dangos dealltwriaeth gref o dirwedd wleidyddol Cymru, gallu dadansoddol rhagorol, a’r gallu i ddarparu mewnwelediad clir, amserol ac ymarferol i gefnogi rôl statudol y Comisiynydd.
Rydym yn eich gwahodd i rannu’r ystod o wasanaethau eraill rydych yn eu cynnig a all gefnogi ein gweithgarwch ehangach ym maes materion cyhoeddus. Dylai fod yn glir a yw hyn wedi’i gynnwys yn y gyllideb neu a fydd tâl ychwanegol amdano.
Rheoli’r contract

Y rheolwr contract ar gyfer y gwaith hwn fydd y Cyfarwyddwr Cysylltiadau Allanol a Diwylliant, Jacob Ellis, a fydd yn bwynt cyswllt dydd i ddydd i’r darparwr a ddewisir.

Cyllideb
Cyfanswm y gyllideb ar gyfer y contract hwn yw £21,000 gan gynnwys TAW (£7,000 gan gynnwys TAW bob blwyddyn).

Beth ddylai cynigion ei gynnwys
Dylai pob cynnig gynnwys yr wybodaeth ganlynol:

1. Profiad: trosolwg byr ohonoch chi neu’ch sefydliad, a pham mai chi fyddai’r person neu’r sefydliad mwyaf addas i gyflawni’r contract hwn;

2. Arbenigedd: gwybodaeth fanwl am y profiad a’r arbenigedd y gallwch eu cynnig wrth gyflawni’r gwasanaethau a amlinellir yn yr adran “cwmpas y gwaith” uchod. Dylech gynnwys gwybodaeth am sgiliau a phrofiad y bobl a fyddai’n ymwneud â chyflawni’r contract, a beth fyddai eu rolau;

3. Cynllun amlinellol: cynllun amlinellol sy’n nodi eich dull gweithredu a’ch methodoleg ar gyfer cyflawni pob un o’r gofynion yn yr adran “cwmpas y gwaith” uchod;

4. Pris: cynllun prisio (gan gynnwys TAW) sy’n dangos eich costau’n glir, gan gynnwys cyfraddau dyddiol.

5. Amcanion llesiant: holiadur “llesiant” wedi’i gwblhau, fel y nodir yn Atodiad A.

Ni ddylai cynigion fod yn fwy na 6 tudalen i gyd, ac eithrio’r holiadur llesiant sy’n ychwanegol.

Sgorio cynigion

Bydd pob cynnig a ddaw i law cyn y dyddiad cau yn cael ei sgorio allan o 100 a’i gymharu â’r cynigion eraill, a chynigir y contract i’r sawl sy’n sgorio uchaf. Bydd y sgorio’n cynnwys 4 elfen:

1. Profiad ac arbenigedd perthnasol: eich ymatebion i rifau 1-2 uchod (uchafswm o 30 marc ar gael)
2. Cynllun amlinellol: eich ymateb i rif 3 uchod (uchafswm o 30 marc ar gael)
3. Pris: eich ymateb i rif 4 uchod (uchafswm o 20 marc ar gael), a
4. Ymatebion i’r holiadur llesiant: eich ymateb i rif 5 uchod (uchafswm o 20 marc ar gael).

